Ársfrágreiðing fyri skúlaárið 2017/2018

Vit skulu líta aftur á farna skúlaár og vísa á, hvat skúlastýrisarbeiðið hevur snúð seg um. 

Farna skúlaár hava 37 næmingar gingið í Viðareiðis skúla. Starvsfólkini hava verið 4 lærarar og ein stuðul. Eisini hava stuðlar og vikarar verið gjøgnum árið.

Í samband við fyribyrgjandi arbeiðið, skulu allir skúlar hava eina menningarætlan. Hesar eru endurskoðaðar og dagførdar og liggja á heimasíðu skúlans.
Ein skúli hevur eitt virðisgrundarlag at byggja sítt virksemi á. Skúlastýrið byrjaði nýggja skeiðið við at seta orð á eitt virðisgrundarlag, sum hetta skúlastýrið hevur sett sær fyri at fremja. Virðisgrundarlagið var lagt fram fyri foreldrunum á felags foreldrafundi seinasta heyst til viðmerkingar. Tað er nú liðugt orðað og liggur á heimasíðu skúlans.  

Skúlastýrið bjóðaði foreldrum til fyrilestur við Gitte Klein lærara og marknaðarføringsøkonomi. Gitte Klein hevur tikið master í sálarfrøði og hevur skrivað bókina Mennandi sálarfrøði. Hon tosaði útfrá bókini um, hvussu vit kunnu arbeiða við styrkjunum heldur enn veikleikum hjá børnum og næmingum. 

Skúlastýrið heitti á bygdaráðið um tøkniliga útgerð til auluna í skúlanum til skúlabrúks og onnur tiltøk. Hetta varð játtað, og útgerðin er komin. 

[bookmark: _GoBack]Umhvørvið runt um skúlan er stórt, og fleiri møguleikar eru til gaman. Reiggjurnar eru gamlar og hava tørv á ábótum, og onnur viðurskifti hava ikki verið heilt nøktandi, so skúlastýrið hevur í eina tíð havt ynskir um at dagføra spæliplássið í skúlanum. Bygdaráðið hevur játtað hesum og biðið um tilboð um útgerð til góðkent spælipláss og leikur. 

Spónhylur liggur tætt við skúlan, og tað kemur fyri, at børn leita sær oman í skúlatíð. Óttin fyri, at ein vanlukka skal henda hevur gjørt, at skúlastýrið hevur sent áheitan til kommununa um at fáa bjargingarringar til økið. Bjargingarringarnir eru komnir.

Tá skúlastýrið skipaði fyri 30 ára hátíðarhaldinum hjá skúlanum, var hugsanin, at Jenny og Selmar, sum hava verið lærarar á Viðareiði í fleiri ár, fingu høvið at hava eitt orð, men avmarkaði tíðarkarmurin gjørdi, at  hetta ikki bleiv tá. Skúlastýrið gjørdi tí av at skipa fyri eini almennari hugnaløtu, har tey bæði komu at hugleiða um tíðina her. Hugnaløtan var í vár.

Skúlastýrið vil takka foreldrum, lærarum, stuðlum og starvsfólki annars fyri gott samstarv farna árið. 

Vit byrja nú eitt nýtt skúlaár við nýggjum næmingum, nýggjum lærarum, nýggjum avbjóðingum og nýggjum møguleikum. Vit ynskja eitt gott, mennandi og læruríkt skúlaár fyri ein og hvønn, sum er knýttur at skúlagongdini í Viðareiðis skúla.

